Breuddwyd y prydydd ar Hitin Dincer.

1. 

Pob cariwr syber te a sebon,

Gwrandewch ar ddwedyd oer freuddwydion

Fel yr oeddwn ar fy nhrafel

Mewn poen y nos a’m pen yn isel,

Hyn sydd yn chwedel chwith;

Mi glywn ysgowlio a tharo a thaeru

A cheisio cynnwr’ o achos canu

Sydd wedi plannu i’n plith.

2.

Gan faint y ffrwst, y trwst a’r trystio

A chadw dwndwr, a chodi a dondio,

Mi weles Ifan y baledi

A llu o wragedd oll i’w regi

Am ganu rhyw gerddi gwag;

Rhai bob ennyd am ei bannu

A rhai yn ochain am ei nychu

A’r lleill yn tyngu y tag.

3.

Eistedde’r rhain i lawr i ymgomio,

Roedd achos adrodd a chonsidro

Pa beth oedd trwst a sŵn rhyfeddol

Na cheir, er undyn, Forgan Rondol

Oedd gynt yn gyrnol gwych?

Ni cheir yrŵan ddafn yn unlle

Lle bydde fo yn barod ar ben bore

Ond mynd adre’ a’u safne yn sych.

4.

Ond Huw o Langwm wedi meddwi

(Ebr un oedd ddyn diddaioni)

A ddaeth ( newydd mawr rhyfeddol

Gan ddwedyd fethu o’r Duwc o Fathol,

—Yn farwol y bo fo!—

A’i fod o yn gwerthu, lelo gwrthun,

Holl wlad Manaw, lle da ei ’menyn,

Hen geryn hyll o’i go’.

5.

Galw yn ffest am gwest ac eiste

A phawb yn siarad yno yn syre

Gan ddweud, “Ni fynnwn gyfreth union,

Cymerwn gysur, cam a gawson

Gan ddiclon wirion was;

O! gwerthu Morgan a’i feddianne

Wnâi penna’ lob, pwy na labie

Ysgwydde’r cene cas?”

6.

Ond gwraig ecseisman ddwede yn gynta’,
“Mi af fi yn fforman, fi ydy’r ffyrma’;
Ces ambell bwys o’r green tea gore

Ac weithie dwsin rhag bod eisie

Gan lawer cene coch;

Daeth amal un â newydd digri’

Fod pac o redwyr te a brandi

Wedi meddwi fel y moch.

7.
A’m gŵr a gadd fywiolieth gryno

Gan gadw watsys wrth eu witsio,

Ond dyma eu cân yn lân y leni

Fod gwŷr Siôn yr Heidden gwedi rhoddi

Ecseis ar y digri’ de;

On’d eisie lladd y Duwc yn gelen

Mewn byd ysig? O! petasen
Ni yn Llunden yn eu lle”.

8.

Roedd yno ddeuddeg yn hir ddiodde’

Yn gwrando’r fforman yn dweud ei therme;

Yno’r dwsin a godasant

Yn un bwndel, a dweud yn bendant

Y lladdant rai ym mhob lle;

Fe ddwede’r fforman, “O! considrwch,

Rych ar eich llyfon, llefwch, llefwch,

Gwaeddwch, taerwch, te!”

9.

A phawb yn addo i’w gŵr, os meddwe,

Hen lobie gwirion, labio eu gwarie;

Dechre tyngu, rhegi a rhwygo,

“Mi fynna-i ’r cetel, cawr a’m coto,

I gael i ni dwymo’r dŵr;

Ni fynnwn rywun yr wythnos nesa’

I dorri pen y Duwc â’i dwca,

Ni adawn ni yn gyfa’ un gŵr”.

10.

Ac ordro’r pen ar bawl yn rhywle

Oddeutu gwaelod Abergele,

A mynd (’r corff i Fanaw yn wisgi

A gosod gwreigan yno i’w grogi

A’i ado fo i boeni byth;

Dechre siarad ac yswagro,

“Hai sir Fôn a hai Llandrillo,

Caiff Morgan nofio o’i nyth”.

11.

Fe chwythe o’r gogledd wynt ysgymun

A phawb yn cipio ei gwch i gychwyn,

A gwelwn ddynion o’n gwlad ninne,

Glampie lysti, yn codi eu cyde

I’w gario fe yn bwyse bach;

A’r ecseisman ynte yn dondio,

Roedd hwn ar doddi yn cerdded iddo

I gael setio ambell sach.

12.

Roedd pawb a’u cetel yn un cotyn

A’r lleill a’u teapot heb un topyn,

A’r holl gwpane yn llunie a’u lloned,

A phot o hufen cyn eu hyfed

I roi llymed bawb o’u llaw;

Ac yno deffro wnes, rwy’n meddwl,

Rhyw freuddwyd cebyst oedd y cwbwl

Gwedi’r holl drwbwl draw.

Ffynhonnell

Bangor 17 (10) = BWB 715ii
Nodiadau

Ifan y baledi (pennill 2):  Evan Ellis, gwerthwr y llyfryn baledi y ceir y gerdd ynddi, a phrif werthwr y llyfrau baledi y gwelid ynddynt gynnyrch Huw Jones o Langwm. Arno gw. A. Cynfael Lake, ‘Evan Ellis: gwerthwr baledi a British Oil &c’, Y Traethodydd, 1989, 204–14.

Breuddwyd y prydydd, ar Hittin Dincer.

1. 

Pob cariwr syber Tea a Sebon,

Gwrandewch ar ddwedyd oer freuddwydion;

Fel yroeddwn ar fy nhrafel,

Mewn poen y nôs a’m pen yn isel;

Hyn sydd yn chwededel chwith.

Mi glown yscowlio a tharo a theuru,

A cheisio cynnwr o achos canu,

Sydd wedi plannu i’n plith.

2.

Gan faint y ffrwst, y trwst a’r trystio,

A chadw dwndwr, a chodi a dondio.

Mi welais Ifan y baledi,

A llu o wragedd oll yw regu,

Am ganu rhyw gerddi gwâg:

Rhai bob ennyd am ei bannu,

A rhai yn ochain am ei nychu,

A’r lleill yn tyngu y tâg.

3.

Eistedde y rhain i lawr i ymgomio,

’Roedd achos adrodd a chonsidro,

Pa beth oedd trŵst a swn rhyfeddol,

Na cheir er undyn Forgan Rondol,

Oedd gynt yn gornol gwych,

Ni cheir yrwan ddafn yn unlle,

Lle bydde e’ n barod ar ben bore,

Ond mynd adre a’n safne yn sŷch. 

4.

Ond Huw o Langwm wedi meddwi,

Ebr un oedd ddŷn di ddaioni,

A ddaeth a newydd mawr rhyfeddol,

Gan ddweudyd fethu or Duwc o Fathol,

Yn farwol y bo fô

A’i fod e’n gwerthu lelo gwrthyn,

Holl wlâd Manaw, lle dâ i menyn,

Hen geryn hyll o’i go.

5.

Galw yn ffest am gwest ac eiste,

A phawb yn siarad yno syre,

Gan ddweud ni fynnwn gyfreth union,

Cymmerwn gyssur, cam a gawson,

Gan ddiclon wirion wâs;

Oh! gwerthu Morgan a’i feddianne,

Wnae penna lob, pŵy na labie,

Ysgwydde’r cene câs.

6.

Ond gwraig Ecsisman ddwede’n gynta,

Mi afi’n fforeman, fi ydi’r ffurma,

Ces ymbell bwys o’r grîn tea gore,

Ac weithe dwsin rhag bod eusie,

Gan lawer cene côch.

Daeth aml un a newydd digri,

Fod pacc o redwyr tea a brandi,

Wedi meddwi fel y môch;

7.
A’m gwr a gadd fywoliaeth gryno,

Gan gadw watsis wrth eu witsio,

Ond dymma eu cân yn lân y leni

Fod gwyr Sion yr heidden gwedi rhoddi,

Ecsis ar y digri dea.

Ond eusiau lladd y Duwc yn gelen,

Mewn bŷd yssig, ô bydasem,

Ni yn Llundain yn eu lle.

8.

Yr oedd yno ddeuddeg yn hir ddiodde,

Yn gwrando’r fforeman ddweud ei thermau,

Yno’r dwsin a godasant,

Yn un bwndel, dweud yn bendant,

Y lladdant rhai ym mhob lle.

Fe ddwede’r fforeman, ô considrwch,

’Rych ar eich llyfon, llefwch, llefwch,

Gwaeddwch, taerwch, TEA.

9.

A phawb yn addo yw gŵr os meddwe,

Hên lobie gwirion, labio eu gwarie,

Dechre tyngu, rhegu a rhwygo,

Mi fynna î r cettel, (cawr a’m cotto,

I gael inni dwymo’r dwr:

Ni fynnwn ryŵ un yr wythnos nesa,

I dorri pen y Duwc a’î dwcca,

Ni adawn ni’n gyfa un gwr.

10.

Ac ordro’r pen ar baŵl yn rhywle,

O ddeutu gwaelod Abergele,

A mynd a’r corph i Fanaw’n wisgi,

A gosod gwreigan yno yw grogi,

A’i ado fe i boeni bŷth.

Dechre siarad ac yswagrio,

Hai Sîr Fon a hai, Llandrillo,

Ceiph Morgan nofio o’i nyth.

11.

Fe chwythe o’r gogledd wynt yscymmyn,

A phawb yn cipio ei gwch i gychwyn;

A gwelwn ddynion o’n gwlâd ninne,

Glampie lysti yn codi eu cyde,

Yw gario fe’n bwyse bâch.

A’r Ecsisman ynte’n dondio,

’Roedd hwn ar doddi yn cerdded iddo,

I gael settio ambell sâch.

12.

’Roedd pawb a u cettel yn un cottyn,

A’r lleill a’u teapot heb un toppyn;

A’r holl gwppane yn lluniau a’u lloned,

A phot o hufen cyn eu hyfed,

I roi llymed bawb o’u llaw.

Ac yno dephro wnais (rwi’n meddwl)

Rhyw freuddwyd cebyst oedd y cwbwl,

Gwedi’r holl drwbwl draw.

Cydymmaith y Dyddiau gwylion, a’i cânt

Teitl yr wynebddalen

Breuddwyd y Prydydd: neu, weledigaeth ofnadwy, A welodd efe ynghylch Morgan Rondol, yr hwn a droes efe yw ganu ar Hittin dincer.

Y testun

Argraffwyd yn yr Amwythig gan William Williams (fl. 1765–68) tros Evan Ellis. Gwelir y dyddiad 1765 mewn print ar yr wynebddalen.

